
Vátryggingafélagið X v/ábyrgðartryggingar vinnuveitanda. 
 
 

Starfsmaður slasaðist er stigi rann undan honum í nýbyggingu. 
 
Gögn. 
1. Málskot, móttekið 2.3.2009, ásamt fylgigögnum. 
2. Bréf X, dags. 21.3.2009, ásamt fylgigögnum. 
 
Málsatvik. 
Þann 28.2.2008 var M við störf í nýbyggingu.  Hann stóð í lausum stiga í um 3-3,5 m hæð og 
vann við uppsetningu á þaksperrum.  Hann var með borvél í höndum og var að bora í gegnum 
timbur og inn í steinvegg.  Þar sem rýmið, sem M var að vinna í, var opið að ofan mun hafa snjóað 
í það og gólf af þeim sökum verið hált.  Rann þá stiginn undan M og hann féll niður á steinsteypt 
gólfið og hlaut meiðsl af. 
 
M telur vinnuveitanda sinn, V, hafa látið honum í té ófullnægjandi búnað til að vinna það verk 
sem honum var falið, auk þess sem ekki hafi verið gætt að því af hálfu V að aðstæður væru 
nægilega öruggar á vinnustaðnum.  Krefst M þess að tjón sem hann hlaut í slysinu verði bætt af X, 
ábyrgðartryggjanda V.  Félagið hefur hafnað bótaskyldu sinni. 
 
Álit. 
Ekkert bendir til að stigi sá er M var í hafi verið vanbúinn.  Um það virðist heldur ekki vera deilt 
með aðilum.  M er lærður trésmiður og mun hafa langa starfsreynslu hjá V.  Hann ákvað sjálfur að 
nota stigann við það verk sem hann vann að.  Honum átti að vera treystandi til að velja sjálfur þau 
tæki sem hann þurfti til að geta unnið verkið á sem öruggastan hátt.  Samkvæmt gögnum málsins 
hefur ekki verið sýnt fram á að slysið verði rakið til ófullnægjandi verkstjórnar eða að þess hafi 
ekki verið gætt af hálfu V að tryggja nægilega öryggi starfsmanna á vinnustaðnum eða slysið 
verði að öðru leyti rakið til atvika sem V getur borið ábyrgð á.  Tjón M bætist því ekki úr 
ábyrgðartryggingu V hjá X. 
 
Niðurstaða. 
Líkamstjón M bætist ekki. 
 
 

Reykjavík,  7. apríl 2009. 
 
 
 

Rúnar Guðmundsson hdl. 
 

 Valgeir Pálsson hrl. Jón Magnússon hrl. 


